
BÓKUN 27 

 

UM SAMVINNU Á SVIÐI RÍKISAÐSTOÐAR 

 
Til þess að tryggja samræmda framkvæmd, beitingu og túlkun reglna um ríkisaðstoð á yfirráðasvæði samningsaðila og einnig til 

þess að tryggja samhæfða þróun þeirra skulu framkvæmdastjórn EB og eftirlitsstofnun EFTA virða eftirfarandi reglur: 

 

a)  Upplýsinga- og skoðanaskipti um almenn stefnumál svo sem beitingu, framkvæmd og túlkun á reglum um ríkisaðstoð sem 

settar eru fram í samningnum skulu fara fram reglulega eða samkvæmt beiðni annarrar hvorrar eftirlitsstofnunarinnar. 

 

b)  Framkvæmdastjórn EB og eftirlitsstofnun EFTA skulu reglulega útbúa kannanir á ríkisaðstoð í ríkjum á sínum svæðum. 

Hin eftirlitsstofnunin skal hafa aðgang að þessum könnunum. 

 

c)  Ef málsmeðferðin sem getið er um í fyrstu og annarri undirgrein 2. mgr. 93. gr. stofnsáttmála Efnahagsbandalags Evrópu, 

eða samsvarandi málsmeðferð í stofnsamningi EFTA-ríkja um eftirlitsstofnun EFTA, er hafin varðandi áætlanir um 

ríkisaðstoð og aðstoð í einstökum málum skal framkvæmdastjórn EB, eða eftirlitsstofnun EFTA, tilkynna það hinni 

eftirlitsstofnuninni svo og hlutaðeigandi aðila til að þeir geti komið athugasemdum sínum á framfæri. 

 

d)  Eftirlitsstofnanirnar skulu láta hvor aðra vita um allar ákvarðanir um leið og þær eru teknar. 

 

e)  Þar til bær eftirlitsstofnun skal birta opinberlega að málsmeðferðin sem um getur í c-lið sé hafin og birta ákvarðanirnar sem 

um getur í d-lið. 

 

f)  Þrátt fyrir ákvæði þessarar bókunar skulu framkvæmdastjórn EB og eftirlitsstofnun EFTA, að beiðni hinnar 

eftirlitsstofnunarinnar, veita upplýsingar og skiptast á skoðunum í hverju tilviki fyrir sig um einstakar áætlanir um 

ríkisaðstoð og aðstoð í einstökum málum.  

 

g)  Farið skal með upplýsingar sem fengnar eru í samræmi við f-lið sem trúnaðarmál. 

 


